Տեղեկանք - հիմնավորում

Նորմատիվ իրավական ակտերի նախագծերի ներկայացման ուղեցույցին հավանություն տալու մասին ՀՀ կառավարության արձանագրային որոշման նախագծի

1. Իրավական ակտի անհրաժեշտությունը. 

Նախագծի ընդունման նպատակն է հստակեցնել իրավական ակտերի` ներկայումս գործող ներկայացման կարգը և սահմանել ներկայացման հստակ ձևաչափեր:
2. Ընթացիկ իրավիճակը և խնդիրները: Նախկինում գործող քաղաքականությունը  

Համաձայն <<Իրավական ակտերի մասին>> ՀՀ օրենքի 28-րդ հոդվածի պահանջների`

Նորմատիվ իրավական ակտի նախագիծն իրավաստեղծ մարմին քննարկման ներկայացնելիս նախագիծ մշակող մարմինը դրան կցում է`

1) իրավական ակտի ընդունման հիմնավորումը, ներառյալ` տեղեկատվություն այն իրավական ակտերի, ինչպես նաև նախագիծ մշակող մարմնի հայեցողությամբ` նյութերի վերաբերյալ, որոնց հիման վրա կամ որոնցից oգտվելով` մշակվել է նորմատիվ իրավական ակտի նախագիծը, նախագիծը մշակողների անունները.

2) տեղեկանք` oրենքի ընդունման առնչությամբ այլ oրենքների ընդունման անհրաժեշտության բացակայության, ինչպես նաև այլ նորմատիվ իրավական ակտերի ընդունման անհրաժեշտության կամ բացակայության մասին.

3) տեղեկանք` իրավական ակտն ընդունելու կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների էական ավելացման կամ նվազեցման մասին.

4) պետական մարմինների մշակած իրավական ակտի նախագծի դեպքում` նախագիծը մշակող մարմնի իրավաբանական ստորաբաժանման (իրավաբանի) իրավական-փորձագիտական եզրակացությունը.

5) սույն օրենքի 27.1-րդ հոդվածի առաջին մասով նախատեսված դեպքում` ազդեցության գնահատողներից ստացված եզրակացությունները.
6) ամփոփաթերթ` նախագծի վերաբերյալ ստացված դիտողությունների և առաջարկությունների, դրանց ընդունման կամ չընդունման վերաբերյալ` չընդունման պատճառների հիմնավորմամբ, ընդ որում` ամփոփաթերթում ներառվում են հանրային քննարկումների հետևանքով ստացված այն դիտողությունները և առաջարկությունները, որոնք ընդունվել են:

Համաձայն ՀՀ Նախագահի 2007թ. հուլիսի 18-ի ՆՀ-174-Ն հրամանագրի 39-րդ կետի պահանջների`

Կառավարության քննարկմանը ներկայացվող իրավական ակտերի նախագծերի փաթեթն իր մեջ ներառում է`

1) առաջադրվող նախագիծը.

2) նախագծի ընդունման հիմնավորումը.

3) ներկայացվող հարցի կապակցությամբ լրացուցիչ ֆինանսական միջոցների պահանջի անհրաժեշտությունը, ինչպես նաև Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունների մասին տեղեկանքը.

4) նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին տեղեկանքը.

5) oրենքի, իսկ «Իրավական ակտերի մասին» Հայաստանի Հանրապետության օրենքի 27.1-րդ հոդվածի առաջին մասով նախատեսված դեպքում նաև` Հայաստանի Հանրապետության կառավարության որոշման նախագծի ներկայացման դեպքում` «Իրավական ակտերի մասին» Հայաստանի Հանրապետության օրենքով պահանջվող փաստաթղթերը։

Այսպիսով, այն դեպքում, երբ բավարարվում են 27.1-րդ հոդվածի առաջին մասով նախատեսված դրույթները և միևնույն ժամանակ իրավական ակտը նորմատիվ բնույթի է, իրավական ակտի նախագծի փաթեթը ներառում է.

1) առաջադրվող նախագիծը

2) իրավական ակտի ընդունման հիմնավորումը, ներառյալ` տեղեկատվություն այն իրավական ակտերի, ինչպես նաև նախագիծ մշակող մարմնի հայեցողությամբ` նյութերի վերաբերյալ, որոնց հիման վրա կամ որոնցից oգտվելով` մշակվել է նորմատիվ իրավական ակտի նախագիծը, նախագիծը մշակողների անունները.

3) Տեղեկանք` իրավական ակտն ընդունելու կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների ավելացման կամ նվազեցման և ներկայացվող հարցի կապակցությամբ լրացուցիչ ֆինանսական միջոցների պահանջի անհրաժեշտության մասին.

4) նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին տեղեկանքը.

5) պետական մարմինների մշակած իրավական ակտի նախագծի դեպքում` նախագիծը մշակող մարմնի իրավաբանական ստորաբաժանման (իրավաբանի) իրավական-փորձագիտական եզրակացությունը.

6) ազդեցության գնահատողներից ստացված եզրակացությունները. (սկսած 2011 թ.-ից)

7) ամփոփաթերթ` նախագծի վերաբերյալ ստացված դիտողությունների և առաջարկությունների, դրանց ընդունման կամ չընդունման վերաբերյալ
Քանի որ պահանջվող տեղեկատվության ներկայացման համար չկա սահմանված հստակ ձևաչափ, ՀՀ կառավարության քննարկմանն են ներկայացվում նախագծեր, որոնք պատշաճ ձևով հիմնավորված չեն, ինչպես նաև բացակայում են անհրաժեշտ ազդեցության գնահատականները: 

3.  Կարգավորման նպատակը և բնույթը
Սույն որոշմամբ նախատեսվում է հստակեցնել ՀՀ կառավարության քննարկմանը ներկայացվող նախագծերի փաթեթներին ներկայացվող պահանջները: Առաջարկությունները հիմնված են գործող օրենսդրության վրա, և նոր կարգավորումը չի նախատեսում փոփոխություններ գործող կարգերում: 
Այսպիսով, հաշվի առնելով արդեն իսկ առկա պահանջները` առաջարկվում է միասնական ձևաչափ ՀՀ կառավարության քննարկմանը ներկայացվող բոլոր օրենքների նախագծերի, նորմատիվ բնույթի այլ իրավական ակտերի նախագծերի, ինչպես նաև այն արձանագրային որոշումների նախագծերի ներկայացման համար, որոնք ենթադրում են օրենսդրական կամ կարգավորման փոփոխություններ:

4. Նախագծի իրատեսականությունը, իրականացումը և ակնկալվող արդյունքը
Քանի որ արդեն իսկ ձևավորված են իրավական ակտի ներկայացման որոշակի սկզբունքներ, իսկ սույն իրավական ակտով դրանք պարզապես լրացվելու և ամբողջականացվելու են, հետևաբար իրականացումը բարդություններ չի առաջացնում և իրագործելի է:
Իրականացման փուլում խնդիր կարող է հանդիսանալ այն, որ իրավական ակտի նախագիծ ներկայացնող պետական մարմինները դժվարություններ տեսնեն հստակ ձևաչափի պահպանման և պահանջվող տեղեկատվության ծավալի հետ կապված: Այնուհանդերձ, կարծում ենք նոր առաջարկվող մոտեցումները կձևավորեն նոր մշակույթ:
Արդյունքում կբարձրանա կառավարման համակարգում իրավական ակտերի փորձաքննության գործընթացի արդյունավետությունը, իսկ քննարկման կներկայացվեն միայն հիմնավորված և պատշաճ կերպով վերլուծված առաջարկություններ:

